Տեղեկանք

 «Հայաստանի Հանրապետության կառավարության և Ռուսաստանի Դաշնության կառավարության միջև Հայաստանի Հանրապետություն բնական գազի, նավթամթերքների և չմշակված բնական ալմաստների առաքման ոլորտում համագործակցության վերաբերյալ 2013 թվականի դեկտեմբերի 2-ի` Համաձայնագրում փոփոխություններ կատարելու վերաբերյալ» Արձանագրության ստորագրման նպատակահարմարության մասին
Հայաստանի Հանրապետության կառավարության և Ռուսաստանի Դաշնության կառավարության միջև Հայաստանի Հանրապետություն բնական գազի, նավթամթերքների և չմշակված բնական ալմաստների առաքման ոլորտում համագործակցության վերաբերյալ 2013 թվականի դեկտեմբերի 2-ի` Համաձայնագրի 8-րդ հոդվածի համաձայն Համաձայնագրում կարող են կատարվել փոփոխություններ՝ ձևակերպելով առանձին Արձանագրությամբ:

Սույն Արձանագրությամբ համապատասխան փոփոխություններ են կատարվում Համաձայնագրի մի շարք հոդվածներում:
Արձանագրությամբ՝ Համաձայնագրում կատարվող փոփոխությունների համաձայն.

• Համաձայնագրի ողջ տեքստից հանվում է չմշակված բնական ալմաստներին վերաբերվող դրույթները (քանի որ, այս մասով կարգավորվում է «Եվրասիական տնտեսական միության» մասին  պայմանագրով):

• Համաձայնագրի ողջ տեքստում «Մաքսային միություն» բառերը փոխարինվել են «Եվրասիական տնտեսական միություն բառերով»:
• Համաձայնագրի 1-ին հոդվածի 2-րդ կետում (ՀՀ ներքին սպառման համար ինդիկատիվ հաշվեկշիռների կազմում ՌԴ-ից առանց մաքսատուրքի ներկրվող ապրանքներ)՝ «ապրանքները՝ արտադրված նավթից» բառերը հստակեցվել են և գրվել են՝ «ավտոմոբիլային բենզին, դիզելային վառելիք, ռեակտիվ շարժիչների համար վառելիք, հնոցային մազութ» բառերը և առանձին ենթակետով ավելացվել է «գործընթացներում քիմիական կերպափոխությունների միջին թորվածքներ» (հեղուկ պարաֆին) ապրանքը:
• Համաձայնագրի 1-ին հոդվածը լրացվում է 3-րդ կետով, այն մասին, որ ԵԱՏՄ ԱՏԳ ԱԱ 27 խմբում դասակարգվող ապրանքները հաշվառման և հսկողության նպատակներով, ենթակա են մաքսային հայտարարագրման Ռուսաստանի Դաշնությունում արտահանման մաքսային ընթացակարգին համապատասխան: 
• Համաձայնագրի 2-րդ հոդվածի 1-ին կետով կողմերի լիազոր մարմիններ են ճանաչվում ՌԴ էներգետիկայի նախարարությունը և ՀՀ էներգետիկայի և բնական պաշարների նախարարությունը:
• Համաձայնագրի 3-րդ հոդվածում սահմանվում է, որ կողմերը մինչև յուրաքանչյուր տարվա հոկտեմբերի 1-ը համաձայնեցնում են հաջորդ օրացուցային տարվա՝ Համաձայնագրի 1-ին հոդվածում նշված ապրանքների Հայաստանի Հանրապետությունում ներքին սպառման ծավալները ու անվանացանկը և  ինդիկատիվ հաշվեկշիռները:
• Համաձայնագրից վերացվում է այն հասկացությունը (9-րդ հոդվածի 3, 4, 5 և 6-րդ կետեր), որ կողմերից որևէ մեկի Համաձայնագրից դուրս գալու կամ Համաձայնագիրը դադարեցնելու դեպքում Հայկական Կողմը պարտավորվում էր Ռուսական Կողմին Համաձայնագրով սահմանված ժամկետում վճարել փոխհատուցման գումար՝ անցած ժամանակահատվածում կուտակված (պայմանականորեն հաշվեգրված) արտահանման մաքսատուրքերի գումարի չափով, և դրա չվճարման դեպքում՝ այդ գումարը  համարվում էր պետական պարտք: 
• Համաձայնագրից հանվել է այն դրույթը (9-րդ հոդվածի 2-րդ կետ), որով Համաձայնագրի 5-րդ հոդվածի 1-ին կետի կիրառումը (ՀՀ ներքին սպառման համար՝ ինդիկատիվ հաշվեկշիռների կազմում ներառված ապրանքների անմաքս ներկրման վերաբերյալ)  յուրաքանչյուր տարի երկարաձգվում էր:
Սույն Արձանագրության ստորագրումը կնպաստի երկու երկրների միջև փոխշահավետ համագործակցության, տնտեսական կապերի զարգացման համար բարենպաստ պայմանների ստեղծման, գործարար ակտիվության բարձրացման շարունակմանը:
Առաջնորդվելով «Միջազգային պայմանագրերի մասին» ՀՀ օրենքի դրույթներով՝ ՀՀ էներգետիկայի և բնական պաշարների նախարարությունը նպատակահարմար է գտնում  «Հայաստանի Հանրապետության կառավարության և Ռուսաստանի Դաշնության կառավարության միջև Հայաստանի Հանրապետություն բնական գազի, նավթամթերքների և չմշակված բնական ալմաստների առաքման ոլորտում համագործակցության վերաբերյալ 2013 թվականի դեկտեմբերի 2-ի` Համաձայնագրում փոփոխություններ կատարելու վերաբերյալ» Արձանագրության ստորագրումը Հայաստանի Հանրապետության կողմից:
ՀՀ էներգետիկայի և բնական

 պաշարների նախարար






Ե. Զախարյան
